
STEPEN URBANIZACIJE U BOSNI I HERCEGOVINI PREMA DEGURBA METODOLOGIJI 
 

Agencija za statistiku Bosne i Hercegovine objavljuje klasifikaciju naseljenih mjesta Bosne i Hercegovine prema 
stepenu urbanizacije (Degree of Urbanisation – DEGURBA), izrađenu na osnovu podataka Popisa stanovništva, 
domaćinstava i stanova u Bosni i Hercegovini 2013. godine. 

DEGURBA je međunarodno usklađena metodologija za razvrstavanje teritorije na urbana i ruralna područja, 
zasnovana na broju stanovnika, gustoći naseljenosti i prostornoj povezanosti naseljenih područja. Metodologiju 
je 2020. godine podržala Statistička komisija Ujedinjenih nacija radi omogućavanja međunarodno uporedivih 
statističkih podataka. 

Klasifikacija se primjenjuje na dva nivoa. Prvi nivo (DEGURBA L1) razlikuje tri osnovne kategorije: gradove, 
manje gradove i polugusto naseljena područja te ruralna područja. Drugi nivo (DEGURBA L2) omogućava 
detaljnije razvrstavanje u sedam kategorija. 

Prema rezultatima prvog nivoa klasifikacije, 55,7% stanovništva Bosne i Hercegovine živjelo je u naseljenim 
mjestima klasificiranim kao urbana područja, dok je 44,3% živjelo u ruralnim područjima. U naseljima 
klasificiranim kao gradovi živjelo je 697.366 stanovnika (19,7%), u manjim gradovima i polugusto naseljenim 
područjima 1.269.572 (36,0%), a u ruralnim područjima 1.564.221 stanovnik (44,3%). 

Karta 1. Stepen urbanizacije naseljenih mjesta Bosne i Hercegovine – DEGURBA L1 

 

Detaljnija klasifikacija drugog nivoa pokazuje da je 14,6% stanovništva živjelo u gusto naseljenim manjim 
gradovima, 6,7% u polugusto naseljenim manjim gradovima, a 14,7% u prigradskim ili periurbanim područjima. 



U naseljima klasificiranim kao sela živjelo je 11,0% stanovništva, u područjima raspršene ruralne naseljenosti 
29,1%, a u područjima veoma raspršene ruralne naseljenosti 4,2%. 

Karta 2. Stepen urbanizacije naseljenih mjesta Bosne i Hercegovine – DEGURBA L2 

 

Klasifikacija je izrađena korištenjem geografskih podataka o popisnim krugovima i naseljenim mjestima, 
podataka o stanovništvu iz Popisa 2013. godine i prostornih podataka Global Human Settlement Layer (GHSL), 
koje razvija Zajednički istraživački centar Evropske komisije (JRC). Primijenjeni su alati GHS-POP2G, GHS-DUG i 
GHS-DU-TUC. 

DEGURBA klasifikacija omogućava međunarodno uporedive statističke analize urbanih i ruralnih područja, 
prostorne analize i praćenje pokazatelja održivog razvoja. Namijenjena je statističkoj upotrebi i ne mijenja 
administrativni ili pravni status naseljenih mjesta. 

Izrada klasifikacije realizovana je nakon stručnog usavršavanja predstavnika Agencije za statistiku Bosne i 
Hercegovine u oblasti primjene DEGURBA metodologije, uz podršku Populacijskog fonda Ujedinjenih nacija 
(UNFPA) u Bosni i Hercegovini. Klasifikaciju i obradu podataka samostalno je izvršila Agencija za statistiku 
Bosne i Hercegovine, koja je odgovorna za objavljene rezultate. 

Detaljnu tabelu s klasifikacijom svih 6.141 naseljenog mjesta Bosne i Hercegovine prema DEGURBA nivoima L1 
i L2 možete preuzeti ovdje. 

Napomena: Referentna godina podataka o stanovništvu je 2013. Za prostornu raspodjelu stanovništva korišteni su i podaci 
o rezidencijalnom volumenu izgrađenosti za 2015. godinu. Rezultati predstavljaju klasifikaciju naseljenih mjesta, a ne 
direktnu klasifikaciju pojedinačnih ćelija mreže. 

